
CASPAR, HEINZ (88): Der Lehrer Öö

Wie et vierte Schulljohr zo Eng wor, kome mer zom Lehrer Gräff, dä zick Generatione dä
Spetzname “Öö” hatt. Beim Rechne hatt e am leevste Brochrechne. Die eetste Frog wor
immer de selve: zwei Drettel un drei Viertel. Mir nohmen ald de Finger huh,wann dä nor säht,
et gitt Rechne. Mir hatten ald de Antwood parat, bevür hä üvverhaup gefrog hatt.

Wann de Schull zo Eng wor un de ganze Klass stundt an der Eck vun der Schullpooz, dann
ging et loss. Alles reef: “Öö”, un hä kom met nem knallrude Kopp de Eck eröm un kei Minsch
wor mih do. Am nächste Dag heeß et: “Wer hat da gerufen?” un kei Minsch hät jet gesaht.
Hä nohm der Knöppel un hät uns verprügelt drop un dowidder, ävver mer han de Muul
gehalde. Dann wor dä Rohrstock kapodd un et  moot widder einer gescheck weede ne neue
kaufe. Mer sin dann hingegange, han bovven en die Spetz vun däm Rohrstock su e Krütz
geschnedde un do es dä Rohrstock immer usenander gegange. Oder mer han im dä Stock
unger dat Pult verstoche. Ävver dat wor im egal. Hä hät zig mol ne neue Knöppel besorg un
mer han en jede Menge gespürt. 

Am schönste wor et, wenn mer singe däte un dann dat Leed vum guten Kameraden, dat
hatte se besonders god drop. Dann nohm hä sing Violin un hät uns jet vürgekratz. Bei der
zweite Stroph dät e dat dirigiere un säht “Eine Kuh zwei drei” un mir han all kräftig gesunge
“Eine Kuh die kam geflogen”. Dat hät dä gar nit gemerk. Dann hatt dä su ne Faible doför,
wann e an der Landkaat, alsu dä große Landkaat, uns jet zeigen dät, wann dä zom Beispill
säht: “Dat es dat Glatzer Bergland”, dann dät dä sich höösch met der Hand üvver die Pläät
rieve un mir han uns kapoddgelaach. Dä hät dat nit gemerk. Oder hä säht: “Hier es Bingen
un da es das Binger Loch”, un dä hät sich dann hinge am verlängerte Röckgrad gekratz, wor
widder alles am Laache. Ävver dä Aal hät dat nit gemerk. 

Et wore nor Katastrophe, zom Schluss woodte mir nohher opgedeilt zwesche dem sibbten
un dem aachte Schulljohr. Ich wör gään vun däm Öö weggekumme, dann dä dät em Zeugnis
immer nor schrieve “Es genügt”, immer nor en drei, ov de dich aangestrengk häs oder nit,
do krähts nor en drei. Ich sage för ming Mutter: “Nä, ich han kein Loss mih en de Schull zo
gonn”. 

No säht ming Mutter: “Jo, gonn ich ens nohm Lehrer Göbel un gucke, dat mer do noch ene
Platz för dich finge”. Un ich hatt Glöck. Mer han ne Platz gefunge. Un ich jecke Kopp han
mingem Fründ usem Huus verzallt, dat ich jetz en en ander Klass kumme. Wollt dä och. Do
scheck dä sing Mutter hin un promp wore am nächste Dag zwei Mann do. Also moote mer
Penncher trecke un ich hatt dat Glöck, dat ich dat koote Pennche getrocke hatt. Alsu wor ad
widder nix! Blevv ich beim Lehrer Öö. Ich hatt en Stinkwod, ävver ich wor et jo selver schold.

Ävver et hatt nix ze sage. E paar Dag drop kom dä Georg, dat wor dä Jung us dem Huus, kom
dä widder zoröck. Ich sage: “Wat es dann jetz loss?”

“Jo”, säht e, “et es ene neue gekumme, dä es em aachte Schulljohr”. 

Alsu wor e widder do. Ich hatt en staatse Freud gehat, dat ich nit ganz ömesöns do gewäse
ben.

